
1.Իրավական ակտի անհրաժեշտությունը, Կարգավորման հարաբերություն-ների ներկա վիճակը և առկա խնդիրները.

ՀՀ Շիրակի մարզի Ամասիայի նախկին տարածաշրջանի Ջրաձոր գյուղի տարածքում մինչև երկրաշարժը շինարարությունը սկսած Կապսի ջրամբարի կառուցման նպատակով նախատեսվում էր գյուղը տեղափոխել նոր տարածք: Հետագայում` 1994 թվականին ջրամբարի շինարարարական աշխատանքները կանգնեցվել են` ֆինանսական միջոցների բացակայության պատճառով, և գյուղը չի տեղափոխվել նոր տարածք: Ավելին, գյուղի տարածքը ՀՀ կառավարությանն առընթեր անշարժ գույքի կադաստրի պետական կոմիտեի կողմից չի քարտեզագրվել և մինչև օրս գյուղի բնակիչները չունեն իրենց բնակելի տների նկատմամբ գրանցված սեփականության իրավունք: 

Ջրաձոր համայքնի ղեկավարի կողմից ներկայացված 69 ընտանիքները 1988 թվականի դեկտեմբերի 7-ի դրությամբ հանդիսացել են 61 տնտեսություն, մնացած 8-ը առանձնացել և կազմել են առանձին տնտեսություն երկրաշարժից հետո:  Նշված 61 ընտանիքներից` 

· 13-ը` բնակվում են տնակներում,

·  2-ը` դպրոցի նախկին շենքում և լաբորատորիայում, 

· 3-ը` նախկին կոլտնտեսության  պահեստներում, 

· 29-ը` վթարային դարձած տներում,  

· 14-ը` իրենց բարեկամների տներում:

Մասնագիտացված կազմակերպության կողմից գյուղում կատարված բնակելի տների տեխնիկական վիճակի հետազննության արդյունքներով փաստվել է, որ երկրաշարժից հետո անցած 20 տարիների ընթացքում գյուղի բնակելի տներն` անկախ վնասվածության աստիճանից, հիմնականում չեն վերանորոգվել և անբարենպաստ գրունտային և եղանակային պայմաններում ավելի են քայքայվել: Համաձայն <<ՍՊԱԾ>> ՊՈԱԿ-ի կողմից կատարված 61 բնակելի տների տեխնիկական վիճակի հետազննության արդյունքներով տրված եզրակացությունների`

· 4 բնակելի տների տեխնիկական վիճակը գնահատվել է 5-րդ (լրիվ քանդված) աստիճանի վնասվածության,

· 8-ը` 4-րդ և 5-րդ աստիճանի վնասվածության,

· 8-ը`4-րդ աստիճանի վնասվածություն,

· 27-ը` 3-րդ և 4-րդ աստիճանի վնասվածության,

· 14-ը` 3-րդ աստիճանի վնասվածության:

Ընդ որում նույն մասնագիտացված կազմակերպության կողմից տրված բնակելի տների տեխնիկական վիճակի հետազննության արդյունքներով տրված եզրակացություններում բերված տների վթարային դառնալու պատճառների համաձայն` 47 բնակելի տները քանդվել կամ վթարային են դարձել 1988 թվականի երկրաշարժի հետևանքով:

Հաշվի առնելով, որ Ջրաձոր համայնքի երկրաշարժի հետևանքով բնակության համար ոչ պիտանի դարձած բնակելի տների բնակիչների բնակարանային ապահովման հարցը մարզի գյուղական բնակավայրերում իրականացվող աղետի գոտու վերականգնման որևէ ծրագրում չի ընդգրկվել` կապված Կապսի ջրամբարի շինարարության հետագա  ճակատագրի հետ, անհրաժեշտություն է առաջացել լուծելու համայնքում երկրաշարժի հետևանքով անօթևանի կարգավիճակում հայտնված 47 ընտանիքների  բնակարանային  ապահովման հարցը: 

2.Առկա խնդիրների առաջարկվող լուծումները. 

ՀՀ Շիրակի մարզի Ջրաձոր համայնքի երկրաշարժի հետևանքով քանդված կամ քանդման ենթակա վթարային բնակելի տների բնակիչների բնակարանային խնդիրն առաջարկվում է դիտարկել աղետի գոտու գյուղական բնակավայրերում երկրաշարժի հետևանքով անօթևան մնացած ընտանիքների բնակարանային խնդիրների լուծման նպատակով պետական աջակցությամբ իրականացվող բնակարանային շինարարության ծրագրի շրջանակներում` ՀՀ կառավարության 2008 թվականի նոյեմբերի 13-ի N 1337-Ն որոշման 1-ին կետով հաստատված կարգի դրույթների համաձայն:

3. Կարգավորման առարկան` 
ՀՀ Շիրակի մարզի Ջրաձոր համայնքի երկրաշարժի հետևանքով քանդված կամ քանդման ենթակա բնակելի տների բնակիչների բնակարանային ապահովման հետ կապված հարցերի կարգավորումն է: 

4. Իրավական ակտի կիրառման դեպքում ակնկալվող արդյունքը.
Իրավական ակտի կիրառման արդյունքում ակնկալվում է լուծել Ջրաձոր համայնքի երկրաշարժի հետևանքով քանդված կամ քանդման ենթական վթարային բնակելի տների բնակիչների բնակարանային խնդիրը:  
ՀՀ քաղաքաշինության նախարար   ՎարդանՎարդանյան
